
To Ikaduwa no Suyat ni Pablo diya
to mgo Taga-
Tesalonica

1-2Sjak si Pablo dow to mgo duma ku no si Silas
dow si Timoteo iyan migsuyat to seini diyan iyuno
oghihimun duon to siyudad to Tesalonica no mgo
sakup to Diyus no Amoy ta dow ni Jesu-Cristo no
Ginuu ta. Og-ampu koy no ipakita iyu to kadojow
dow kayuuy dan aw palinawon to ginhawa now.

To Pag-ampu dow Pagpasalamat ni Pablo

3 Mgo suun, kinahangyan no kanunoy koy og-
pasalamat to Diyus tongod iyu su migdugang yag-
boy to pagtuu now kandin dow to paghinigug-
maay now tibo. 4 Kaling igpanghimantug noy
sikiyu diya to duma no mgo magtutuu no oghi-
himun diya to yain-yain no mgo banwa. Og-iling
koy no mainantuson kow aw madigon to pagtuu
now inggad nakabaja kow to mgo pagpaantus iyu
dow duma no mgo kalisod.

> Sikan tibo iyan ogpakiyaya no matarong to
hukum to Diyus. Su pinaagi to mgo kasakitan no
og-antuson now, ogkakitaan no angajan kow no
igkayakip duon to gingharian din. 6 Matarong to
Diyus. Ogbayosan din yagboy to diya ogsamuk-
samuk iyu. 7 Di sikita no ogpaantuson ogpa-
pahuwajon din da ko mupauli on si Jesus likat
to yangit no ogdumahan to gamhanan no mgo
anghil din 8 dow kaeju no ogyagabyab. Ogkas-
tiguhon din to diya wada pasakup to Diyus aw

migmaojow to pagpaminog to sikan Madojow
no Nawnangonon bahin ki Jesus no Ginuu ta.
9 Ogpaantuson sikandan to kastigu no wada kata-
pusan aw igpadiyu duon to Ginuu. Kona sikandan
ogpakakita to sikan kabeynganan no gahom din
10 no iyan da ogpakakita to mgo sakup din. Ko
mupauli sikandin duon to sikan no aedow, og-
pasidonggan sikandin to tibo no migtuu kandin
aw ogsajaon tongod to nangkahinang din duon
kandan. Yakip kow isab su migtuu kow man to
sikan Madojow no Nawnangonon no ingnangon
noy iyu.

11 Kaling kanunoy koy og-ampu no hinangon
kow to Diyus no angajan to sikan pagtawag din
iyu. Og-ampu koy isab no gahoman kow din agun
no matuman to mangkadojow no og-awoson now
dow to tibo no oghinangon now tongod to pagtuu
now. 12 Sikan to ig-ampu noy agun mapasidong-
gan now si Jesus no Ginuu aw ogkapasidonggan
kow isab tongod kandin. Ogkatuman sikan tibo
tongod to kadojow dow kayuuy to Diyus ita dow
ni Jesu-Cristo no Ginuu ta.

2

Sikan Yawan-on Hilabi no Otow )
1 Na mgo suun, meyduon oghangyuon noy iyu

bahin to pagkahimun ta duon ki Jesu-Cristo no
Ginuu ta ko mupauli sikandin. 2 Kona kow dajun
ogkalibod dow ogkahaedok ko makadinog kow
no mig-abut on kun to panahon no og-andini
to Ginuu to pagkastigu to mgo otow no wada
pasakup kandin. Kona kow ogtuu to sikan inggad
meyduon muiling no sikami to mig-ikagi ubin

migsuyat to sikan, ubin kagi yagboy sikan to Diyus
no impabaja kanami. 3 Inggad amonuhon dan to
pagpatuu iyu, kona kow ogtuu. Su kona pad on
ogkahitabu sikan, mahan-in hilabi to mgo otow
no ogpag-atu to Diyus, aw ogyogwa isab sikan
yawan-on yaghoy no otow no impernuhonon.
4 Ogsupakon din to tibo no pigpakadiyus aw
pigsimba to otow agun sikandin nasi to simbahon.
Og-ingkud ngani duon to Bayoy to Diyus aw og-
angkon no sikandin kun to Diyus.

> Ogkadomdoman now da buwa no pignango-
nan kud on sikiyu to sikan no duma a now pad.
6 Aw namaanan now on dow nokoy to ogpaka-
pogong to sikan yawan-on no otow agun no kona
naa makayogwa kotob to panahon no pigbootan
to Diyus. 7 Hinuun, miglihok on to gahom to
madoot, di ayha da ogkatagahan yagboy ko ma-
gawang on sikan nakapogong. 8 Na, ko maga-
wang on, ogyogwa sikan yawan-on no otow. Di
ko mupauli on si Jesus no Ginuu dini to pasak,
oghimatajan din sikan otow pinaagi to paghiyup
dow to gamhanan no kasilow din. 9Di ko kona pad
mamatoy sikan yawan-on no otow, oggahoman
sikandin ni Satanas agun makahinang to mgo
milagru aw duma no mgo kabeynganan 10 dow
mangkadoot agun malimbungan din to mgo otow
no yagyagonon. Ogkailing no yagyagonon su
kona dan ogdawaton sikan matuud bahin ki
Cristo agun bogajan podom to kinabuhi no wada
katapusan. 11 Kaling igtugut to Diyus no malim-
bungan sikandan aw makatuu to gayu. 12 Na,
ogpahamtangan sikandan to kastigu su kona dan

ogtuuhan to matuud aw iyan nasiigkalipay dan to
madoot.

To Pagtagon to Hustu no Impang-anad

13 Di sikiyu no mgo suun noy no hinigugma
to Ginuu, kinahangyan no pasalamatan noy
kanunoy to Diyus tongod iyu. Su likat pad
to sinugdanan, tahan kow din on pigpili agun
mayuwas kow pinaagi to gahom to Ispiritu Santu.
Sikandin to mighag-u iyu tongod to pagtuu now
to sikan matuud no nawnangonon bahin ki Jesus.
14 Pigtawag kow din pinaagi to sikan Madojow no
Nawnangonon no ingwali noy iyu agun mayakip
kow to kadongganan ni Jesu-Cristo no Ginuu ta.
15Kaling mgo suun, pakadigon kow to pagtuu, aw
tagoni now yaghoy to diya impang-anad noy no
duma koy pad iyu hasta to diya impanuyat noy.

16-17 Na, og-ampu koy no dasigon kow aw
digonon niJesu-Cristo no Ginuu ta dow to Amoy ta
no Diyus agun no mupadajun kow to madojow no
pagpang-ikagi dow hinang. Kanunoy ki oghigug-
maon to Diyus, aw pinaagi to kadojow dow
kayuuy din ita, wada katapusan to pagkadasig
dow pag-iman ta.

3

To Hangyu ni Pablo no I-ampu Sikandin
I Na seini pad, mgo suun. I-ampu koy agun no
madali ogtangkap to kagi to Ginuu agun mahan-
in to mgo otow no ogtuu kandin angod to pagtuu
now. 2 Ampu kow isab no kona koy maamonu to
mangkadoot no mgo otow, su mahan-in to kona
ogpamanuu ki Jesus. 3 Di ogkasaligan to Ginuu.

Ogdigonon kow din aw ogpanalipodan agun kona
kow maamonu ni Satanas. 4 Aw tongod to pagk-
abogkot now duon to Ginuu, masaligon koy no
ogpadajun kow to pagtuman to diya impang-anad
noy iyu. 5 Og-ampu koy isab no pasabuton kow
to Ginuu dow man-u to gugma to Diyus iyu aw no
tabangan kow din agun mainantuson kow angod
ki Cristo no mig-antus to mgo kasakit.

To Pagsambag to mgo Hukawon

6 Mgo suun, pinaagi to katongod ni Jesu-Cristo
no Ginuu ta, ogsuguon noy sikiyu no kona kow
ogpagduma to hukawon no mgo otow no wada
paminog to diya impang-anad noy, inggad angod
now sikandan no mgo sakup niJesus. 7Sunamaan
kow on no sikami nasi to angajan no ogsunudon
now, su no diyan koy pad iyu, migpaningkamot
koy to pagtrabahu. 8 Wada noy sikiyu buju-i to
pagkoon. Pigboli noy to tibo mgo kinahangyanon
noy. Su migpaningkamot koy to pagtrabahu ae-
dow dow madukilom agun kona koy makasamuk
iyu. 9 Meyduon podom katongod noy to pag-
pabuhi iyu, di wada noy pangimpuesi sikan no
katongod agun makasunud kow kanami no kona
ogsalig to duma. 10 Su no diyan koy pad iyu,
migsugu koy no inggad hintawa no oghukow to
pagtrabahu kona now ogpakoonon.

11 Pighisgutan noy seini su nakadinog koy no
mey kun pila duon iyu no kona ogtrabahu su
lyan da oghinangon dan to pagpanghilabot to kali-
hokan to duma. 12 Kaling pinaagi to katongod ni
Jesu-Cristo no Ginuu, ogsugu dow ogpangamuju
koyno mupahimotang sikandan aw trabahu agun

meyduon ogkabuhian dan. 13 Mgo suun, kona
kow ogtakahan to paghinang to madojow.

14 Ko meyduon otow no kona ogpaminog to
impang-anad noy kani to seini no suyat, indani
now sikandin. Kona kow on ogpagduma kandin
agun masikow. 15 Di ajaw og-isipa no kuntra now.
Puli now sikandin patahanan angod to suun agun
maisab to pamatasan din.

Mgo Pangumusta

16 Og-ampu a no to Ginuu no iyan ogkapuunan
to kalinow iyan kanunoy mupalinow to ginhawa
now inggad nokoy to mahitabu iyu. Dumahan
kow din podom tibo.

17 Siak si Pablo, boyad ku yagboy to migsuyat
to seini kani to katapusan agun mamaanan now
no siak yagboy to napuunan to seini. Su kada
katapusan to suyat, seini iyan to sinuyatan ku.

18 Og-ampu a no ipakita iyu to kadojow dow
kayuuy ni Jesu-Cristo no Ginuu ta.

Sikan da.

